
Alsu aangefange hät dat Ganze, do wor ich elf Johr. Do hät ming Mutter domols
gefrog: “Wells de dinger Oma nit ens en Freud maache op dem sibbzigste
Gebootsdag?” 

Dann han ich domols ne Tex uswendig geliert un han dä dann als Elfjöhrige op
däm Gebootsdag vürgedrage. Do hät mich dann ming Tant gesinn un hät gesaht:
“Hür ens, wie süht dat us, wells do dat nit och ens för die Lück bei uns em
Altenheim maache? Die han do Spass dran, wann ene junge Poosch un Panz noch
Kölsch spreche kann.” 

Doröm ben ich dann op der Fastelovendssitzung do opgetrodde. Do hät mich
dann domols der Albert Monreal, der domolige Leiter un Sonn vun däm Gründer
Fritz Monreal gesinn. Dä hät mich dann gefrog, ov ich nit metmaache well bei däm
Kölsch-Theater vun singem Vatter. Dä Vatter wor jo leider ald dud, alsu ich han dä

nie mih kennegeliert, ävver dä Albert Monreal hät mich dann aangesproche. 

Dat Johr dodrop ben ich dann en et Theater gekumme un han mer dann dat Stöckelche “Oh oh Katring”
aangesinn. Dann hät e mich hinger de Britz geführt un hät mer gezeig, wie dat su alles hinger der Britz
ussüht, un mich dann gefrog, ov ich nit dat Intresse hätt, em Johr drop metzemaache als kleine Panz
em Theater-Spillkreis Fritz Monreal. 

Ich hatt immer irgendwie dä Draum ens op der Bühn zo stonn. Un dat wor natörlich jet ganz Schönes
dann en däm Momang. Wie han ich immer so schön gesaht: “Eigentlich säht mer jo immer, mer muss
su zwei drei Nääch drüvver schlofe.” Dat hät nit ein Naach geduurt, bes ich eigentlich ald gewoss han,
dat ich dat maache well. 

